
2022 - yil 12 - fevral 34-10-133-Q/22 Oqqo‘rg‘on tuman hokimligi

Oʻzbekiston Respublikasi Prezidentining 2022-yil 21-yanvardagi PF–55-son Farmoni
ijrosini tashkil etish toʻgʻrisida

 

Tumanda  aholini  sifatli,  samarali  va  xavfsiz  farmatsevtika  mahsulotlari  bilan
ta’minlashni  yanada  yaxshilash,  farmatsevtika  tarmogʻiga  ilgʻor  ilmiy  texnika  yutuqlari  va
innovatsiyalarni joriy etish orqali tarmoqda ishlab chiqarish hajmini 3 barobarga oshirish, ichki
bozorni  ta’minlash  darajasini  natural  hajmda  80  foizga  yetkazish  maqsadida  Oʻzbekiston
Respublikasi  “Mahalliy  davlat  hokimiyati  toʻgʻrisida”gi  Qonunining  6,  25-moddalariga
asosan hamda Toshkent viloyati hokimining 2022 yil 31 yanvardagi 21-10-0-Q/22-sonli qarori
ijrosini ta`minlash maqsadida, qaror qilaman:

1. Oʻzbekiston Respublikasi Prezidentining 2022-yil 21-yanvardagi “2022–2026-yillarda
respublikaning farmatsevtika tarmogʻini  jadal  rivojlantirishga oid qoʻshimcha chora-tadbirlar
toʻgʻrisida”gi  PF–55-son  Farmoni,  Toshkent  viloyati  hokimining  2022  yil  31  yanvardagi
21-10-0-Q/22-sonli qarori ijro uchun qabul qilinsin.

Oʻzbekiston Respublikasi Prezidentining yuqoridagi Farmoni bilan:

a) farmatsevtika sanoatini rivojlantirish boʻyicha komissiya tuzilganligi;

b) 2022-yil 1-apreldan farmatsevtika mahsulotlari xaridlariga ajratilishi rejalashtirilgan
Davlat budjet mablagʻlari miqdori doirasida mahalliylashtiriladigan farmatsevtika mahsulotlarini
uch yil muddatga shartnoma tuzish orqali kafolatli xarid qilish mexanizmi joriy etilishi. Bunda:

kafolatli xarid qilish shartnomalarini tuzish boʻyicha tanlovlar Sogʻliqni saqlash vazirligi,
Moliya  vazirligi,  Investitsiyalar  va  tashqi  savdo  vazirligi  va  Farmatsevtika  tarmogʻini
rivojlantirish agentligi tomonidan birgalikda shakllantirilgan avval respublika hududida ishlab
chiqarilmagan,  istiqbolda  mahalliylashtiriladigan  substansiyalar,  dori  vositalarining  xalqaro
patentlanmagan  nomlari  (bunday  nom  boʻlmagan  taqdirda,  mansub  dori  vositalari  guruh
nomlari),  tibbiy buyumlar  va tibbiy texnikalar  roʻyxati  (keyingi  oʻrinlarda — farmatsevtika
mahsulotlari roʻyxati) doirasida amalga oshirilishi;

farmatsevtika mahsulotlari roʻyxati Davlat xaridlari boʻyicha maxsus axborot portalida,
Sogʻliqni saqlash vazirligi hamda Farmatsevtika tarmogʻini rivojlantirish agentligining internet
saytlarida joylashtiriladi hamda har yili yangilanib borilishi;

kafolatli  xarid qilish shartnomalarini  imzolash uchun gʻoliblar  ochiq tanlovlar orqali
aniqlanishi va Sogʻliqni saqlash vazirligi ushbu tanlovlarda davlat buyurtmachisi va benefitsiar
mulkdori hisoblanishi;

Sogʻliqni saqlash vazirligi va uning tizimidagi tashkilotlarga tuzilayotgan kafolatli xarid
qilish shartnomalar doirasida oldindan toʻlovlarini oʻtkazishga ruxsat berilganligi;

v)  farmatsevtika  mahsulotlari  ishlab  chiqaruvchilari,  farmatsevtika  mahsulotlarining
ulgurji savdosi bilan shugʻullanuvchi korxonalar, ixtisoslashgan ilmiy-tadqiqot institutlari va oliy
ta’lim  muassasalari  tomonidan  oʻz  ehtiyojlari  uchun  olib  kelinadigan  hamda  farmatsevtika
mahsulotlarining  ulgurji  va  chakana  savdosi  bilan  shugʻullanuvchi  korxonalar  tomonidan
dorixona ichida dori tayyorlash maqsadida olib kiriladigan, Oʻzbekiston Respublikasida ishlab
chiqarilmaydigan texnologik va laboratoriya uskunalari, ularning butlovchi va ehtiyot qismlari,
farmatsevtika ishlab chiqarish binolari uchun “toza xonalar”, sendvich-panellar va ventilyatsiya
tizimlari, shuningdek, laboratoriya hayvonlarini boqish, klinik-oldi tadqiqotlar va dori vositalari
ishlab chiqarish (shu jumladan dorixona ichida tayyorlash) uchun ishlatiladigan xomashyo va
materiallar,  tibbiyot  buyumlari  va  qadoqlash  materiallari  Vazirlar  Mahkamasi  tomonidan
tasdiqlanadigan  roʻyxatlar  boʻyicha  2025-yil  1-yanvarga  qadar  bojxona  bojlaridan  ozod
qilinganligi;

“Tashkent  Pharma  Park”  innovatsion  ilmiy-ishlab  chiqarish  farmatsevtika  klasterini
rivojlantirish  direksiyasi  va  Klaster  uchun qoʻshimcha ajratilgan yer  maydonida  oʻrnatilgan
tartibda tashkil etiladigan ishlab chiqaruvchi tashkilotlarga nisbatan Oʻzbekiston Respublikasi
Prezidentining  2020-yil  28-yanvardagi  “Tashkent  Pharma  Park”  innovatsion  ilmiy-ishlab
chiqarish farmatsevtika klasterini tashkil etish toʻgʻrisida”gi PQ–4574-son qarori 7-bandining
“v” kichik bandi va 11-bandi tatbiq etilishi ma’lumot va ijro uchun qabul qilinsin.

g) Toshkent viloyati  hokimligi,  Qishloq xoʻjaligi  vazirligi,  Suv xoʻjaligi  vazirligi  va
Farmatsevtika tarmogʻini rivojlantirish agentligining:

Toshkent viloyati Zangiota tumanidagi “Tashkent Pharma Park” innovatsion ilmiy-ishlab
chiqarish farmatsevtika klasteriga (keyingi oʻrinlarda–Klaster) tutash hududdan qoʻshimcha 80
gektar yer maydonini ajratish hisobiga Klaster hududini kengaytirish;

Klaster  hududini  kengaytirish  uchun  ajratiladigan  80  gektar  qishloq  xoʻjaligiga
moʻljallangan  sugʻoriladigan  yer  uchastkalarini  sanoat  maqsadlariga  moʻljallangan  yerlar
toifasiga oʻtkazish;

qishloq  xoʻjaligiga  moʻljallangan  80  gektar  yer  maydonining  yer  fondi  toifasini
oʻzgartirishda  qishloq  xoʻjaligi  va  oʻrmon  xoʻjaligi  ishlab  chiqarishi  nobudgarchiligi
kompensatsiya  toʻlovlarini,  istisno  tariqasida  undirmaslik  toʻgʻrisidagi  takliflariga  rozilik
berilganligi ma’lumot va ijro uchun qabul qilinsin.

2.  Mahalliy  farmatsevtika  mahsulotlari  ishlab  chiqarishni  jadal  rivojlantirishga
koʻmaklashishga  qaratilgan:

2022–2024 yillarda farmatsevtika sohasida hududlarda amalga oshiriladigan investitsiya
loyihalarining manzilli dasturi 1-ilovaga muvofiq;

2022–2026  yillarda  farmatsevtika  sohasida  loyihaoldi  va  loyiha  hujjatlarini  ishlab
chiqish,  kelishish va tasdiqlash talab etiladigan investitsiya loyihalarining roʻyxati  2-ilovaga
muvofiq tasdiqlanganligi inobatga olinsin.

3. Viloyat hokimi oʻrinbosari (N.Sharipov) ikki oy muddatda:

mazkur bandda koʻrsatilgan yer uchastkalarini konturlarini belgilagan holda amaldagi
foydalanuvchilardan davlat  va jamoat ehtiyojlari  uchun belgilangan tartibda olib  oʻyish va
davlat mulki sifatida davlat roʻyxatidan oʻtkazsin;

Kadastr agentligi viloyat boshqarmasi (R.Payziyev) bilan birgalikda yer uchastkasining
“Tashkent Pharma Park” innovatsion ilmiy-ishlab chiqarish farmatsevtika klasterini rivojlantirish
direksiyasi davlat muassasasiga doimiy foydalanish huquqi bilan ajrat vazifasi yuklatilganligi
ma'lumot uchun qabul qilinsin.

4.  Tuman  hokimining  oʻrinbosari  (Sh.Mirzaqulov),  tuman  qurilish  bo’limi  boshlig’i
(J.To'rayev), Tuman elektr tarmoqlari korxonasi (S.Usmonaliyev), “Oqqo’rg’ontumangaz” filiali
(B.Xalikov), “Toshkent suv ta’minoti” MCHJ tunam filiali (U.Davidov) bilan birgalikda yangi
ajratiladigan hududlarning batafsil rejalashtirish loyihasini ishlab chiqish hamda transport, ishlab
chiqarish va muhandislik kommunikatsiya infratuzilmasi bilan ta’minlash choralarini koʻrsin.

5. Toshkent viloyati hokimining ayrim hujjatlariga 3-ilovaga muvofiq oʻzgartirishlar va
qoʻshimcha kiritilganligi inobatga olinsin.

6. Mazkur qarorning ijrosini nazorat qilish tuman hokimining o‘rinbosari S.Xakimjonov
zimmasiga yuklansin.

Tuman hokimi A.Karimdjanov


